
Preassadieđáhus  

Go lei vuos gulahallan Sámedikkiin,  nammadii Oahpahusdepartementa borgemánu 30. 

beaivve 2010  lávdegotti guorahallat sámi dutkama ja alit oahpahusa ovddideami, dárbbuid ja 

ulbmiliid. Stuoradiggedieđáhusas Klima for forskning (2008-2009) dieđihuvvui ahte sierra 

lávdegoddi galgá nammaduvvot árvvoštallat sámi dutkama ja ásahushuksema dárbbuid ja 

ulbmiliid. Lávdegotti jođiheaddjin lea leamaš professor Nils Butenschøn,  Norgga 

olmmošvuoigatvuođaid guovddáža hoavda, Oslo universitehta. Eará miellahtut leat leamaš: 

Else Grete Broderstad, dutki, Sámi dutkamiid guovddáš, Tromssa universitehta; Anni-Siiri 

Länsman, universitehtalektor, Giellagas-instituhta hoavda, Oulu universitehta; Kari 

Morthensen, earenoamaš ráđđeaddi, Norgga dutkanráđđi; Nils Oskal, professor, Sámi 

Allaskuvla; Per Ravna, universitehtalektor, Norlándda universitehta; Johan Strømgren, phd-

stipendiáhta, Uppsala universitehta/Sámi Allaskuvla. Norgga dutkanráđđi lea doaibman 

lávdegotti čállin, NIFU (Davviriikkalaš instituhtta innovašuvnna, dutkama ja oahpahusa 

guorahallama várás) ovddas leaba Jorunn Spord Borgen ja Vera Schwach leamaš lávdegotti 

fágačállin ieš guđetge áigodagas.  

Lávdegoddi geige evttohusa oahpahusministtar Kristin Halvorsenii geassemánu 20. beaivvi 

dii. 12.00.  

Lávdegotti čilgehusas lea álbmotriekti vuolggasadjin, ja lávdegotti čilgehusa vuođđun lea 

viiddis regionála, našunála ja gaskariikkalaš geahčastat sámi dutkamii ja alit oahpahussii. 

Lávdegoddi evttohan doaibmabijuin biddjo deattu rekrutteremii, gielladikšumii ja sámi 

ásahusaid institutionála ovttasbarggu nanosmahttimii. Sámi allaskuvlla viidásit ovddideapmái 

giddejuvvo earenoamáš fuomášupmi: lávdegoddi evttoha sierra dohkkehanortnega, man 

vuođul sáhttá  meannudit allaskuvlla plánaid ohcat dieđalaš allaskuvlla statusa.  

Lávdegotti váldoevttohus, mainna dustet hástalusaid ásahuslaš dásis, lea vuođđudit “Alit 

oahpahusásahusaid oktasašbargoráđi, mas galget leat mielde ásahusat, main lea sierra 

ovddasvástadus sámi dutkamis ja alit oahpahusas, ”.  Dasa lassin, ahte oktasašbargoráđđi 

galgá atnit fuola das, ahte sámiin lea autonomiija dieđalaš ovdáneami ektui álbmorievtti ja 

Norgga sámepolitihka prinsihpaid mielde, galgá ráđđi maid čalmmustahttit ja nanusmahttit 

oktasašbargo- ja koordinerenvejolašvuođaid ja dan lahkái maid olles sámi dieđaservodaga.  

Lávdegotti oainnu mielde eiseválddiin lea dán evttohusa, ja ovddit čilgehusaid vuođul, nanu 

vuođđu bidjat johtui beaktilis doaimmaid, main lea stuora mearkkašupmi sámi 

servodatovdáneapmái boahtteáiggis.  

Lávdegotti čilgehus lea searvebarggu boađus, ja ovttajienalaš.  

